
Knjiga pod naslovom “GENOCID I ISTINA O GENOCIDU U BOSNI I HERCEGOVINI”, autora prof. dr. SMAILA ČEKIĆA dolazi do naučne i stručne javnosti kao sveobuhvatna istraživačka studija o počinjenom genocidu u Bosni i Hercegovini u ratnom vremenu 1992-1995. godina.

Knjiga je nastajala tokom višedecenijskog sistematskog istraživanja ratnog zločina u Bosni i Hercegovini, koga su osmislile, planirale i izvele snage srpskog nacionalističkog projekta o stvaranju “Velike Srbije” na razvalinama jugoslovenske socijalističke Federacije.
Zasnivanje projekta “Velike Srbije” idejno se oblikuje od vremena dolaska Slobodana Miloševića na čelo Saveza komunista Srbije 1987. godine.
Prvi korak u oblikovanju velikodržavnog projekta da svi Srbi žive u jednoj državi bio je ukidanje autonomnog položaja Kosova i Vojvodine u ustavnom ustrojstvu Republike Srbije.

Drugi korak je bio preuzimanje uticaja na Jugoslovensku narodnu armiju. Izvršena je srbizacija, posebno u rukovodnim strukturama JNA. Kadrovi iz drugih naroda potisnuti su sa strateških pozicija u rukovođenju JNA, već krajem osamdesetih godina. U tom periodu naoružanje teritorijalne odbrane povučeno je iz republika i pokrajina i dato pod kontrolu vrha JNA.
Nadalje, treći korak je bio destrukcija saveznih institucija u čemu je bilo i razbijanje vrha Saveza komunista Jugoslavije.
Kada je JNA podvrgnuta velikodržavnom nacionalnom interesu, uslijedilo je formiranje političkih organizacija koje podržavaju velikosrpski nacionalni projekt: svi Srbi u jednoj državi. Unutar političke pluralizacije u Hrvatskoj, Bosni i Hercegovini i Crnoj Gori formirane su stranke sa prepoznatljivim nacionalnim predznakom i programima za ostvarivanje velikodržavnih srpskih ciljeva.
Te stranke su od strane Miloševićevog režima instrumentalizirane i stavljene pod kontrolu Beograda. Kontrola se odnosila na dva aspekta:
· idejna kontrola;

· politička kontrola.
Unutar pluralizacije bosanskohercegovačkog društva formirana je Srpska demokratska stranka u julu 1990. godine, sa ciljem da osvoji veliki dio pozicija u Parlamentu Bosne i Hercegovine, vladi i državnoj upravi. Ova stranka je idejno, što znači programski i ciljno, bila vezana za Ćosića i njegov krug oko Memoranduma Srpske akademije nauka.

Od samog osnivanja SDS se vezao za političku i državnu strukturu kojom je upravljao Slobodan Milošević u Srbiji.

Srpska demokratska stranka, vojni oslonac za svoje političke ciljeve, dobija u komandama korpusa JNA na području Bosne i Hercegovine: Sarajevu, Banjaluci, Tuzli, Doboju i Mostaru.

Postavlja se pitanje koji je to strateški politički cilj imala Srpska demokratska stranka u Bosni i Hercegovini u povezanosti sa režimom Slobodana Miloševića.

Tokom izborne kampanje u ljeto i jesen 1990. godine, Srpska demokratska stranka iskazivala je samo jedan cilj: osvanje vlasti rušenjem, do kraja oslabljenog socijalističkog sistema vlasti u Bosni i Hercegovini.

U toj nakani surađuje sa Hrvatskom demokratskom zajednicom i Strankom demokratske akcije. Kada su tri nacionalne stranke osvojile vlast na prvim višestranačkim izborima u novembru 1990. godine sa 84% mandata u Parlamentu Bosne i Hercegovine, uslijedilo je formiranje nove višestranačke vlasti početkom 1991. godine.

I upravo u prvoj godini višestranačke vlasti, a to je 1991. godina, odvija se zgusnuto istorijsko društveno kretanje.

Jugoslovenska socijalistička federacija prolazi kroz posljednju fazu disolucije. Tokom 1990. i 1991. godine Slovenija, Hrvatska, a potom i Makedonija izvode politčke projekte osamostaljenja i sticanje nezavisnosti. Bosna i Hercegovina sa istorijskim zakašnjenjem ulazi u višestranački sistem i odlučivanje o svojoj političkoj budućnosti. U odsudnim godinama krize jugoslovenske Federacije nosioci projekta “Velike Srbije”, a to su godine 1989, 1990. i 1991. planiraju i započinju snagom vojne moći JNA izvoditi etničku teritorijalizaciju zaokruživanjem srpskih teritorija na etnički mješovitim prostorima. U Bosni i Hercegovini to su najprije bile srpske autonomne oblasti, formirane tokom 1991. godine, a potom i republika srpskog naroda formirana u januaru 1992. godine. U Hrvatskoj je formirana republika Srpska krajina sa sjedištem u Kninu.
Koncept etničke teritorijalizacije prostora gdje žive Srbi doveo je i u Bosni i u Hrvatskoj do nasilnog progona i stradanja nesrpskog stanovništva. Po sebi to je bio velikosrpski nacistički projekt. Ovaj projekt je, stvarajući etnički čiste prostore za Srbe u etnički izmiješanim područjima neminovno vodio u zločin genocida nad nesrpskim stanovništvom.

Samo u prvoj godini agresije na Bosnu i Hercegovinu od juna 1992. do juna 1993. godine u Bosni i Hercegovini je sa svojih vječnih ognjišta - seoskih i gradskih naselja silom protjerano dva miliona državljana Bosne i Hercegovine bošnjačke i hrvatske nacionalnosti.

Vojska republike Srpske pomognuta vojnim jedinicama Vojske Savezne republike Jugoslavije (Užički i Novosadski korpus) do sredine 1993. godine uspostavila je kontrolu na 70% bosanskohercegovačke teritorije.
Bosna i Hercegovina je brutalnom agresijom na gradove i civilno stanovništvo za kratko vrijeme bila skoro sva okupirana. Glavni grad Sarajevo se nakon proglašenja rezultata referenduma o suverenoj i nezavisnoj Bosni i Hercegovini našao pod opsadom i osuđen na masovno stradanje njegovog stanovništva.

Okupacija Bosne i Hercegovine, od decenijama stvarane vojne sile, u obliku Jugoslovenske narodne armije na brzinu preimenovane 1992. godine u Vojsku Savezne republike Jugoslavije i Vojsku republike Srpske je samo vojni aspekt jedne politike. To je politika velikodržavnog srpskog nacionalnog projekta. U toj politici Bosni i Hercegovini je namijenjeno uništenje i smrt. Istovremeno u toj politici bošnjačkom narodu je namijenjeno uništenje i progon. Takvu politiku najavio je javno u Parlamentu Bosne i Hercegovine Radovan Karadžić, tada predsjednik Srpske demokratske stranke u noći 14/15. oktobra 1991. godine.
Kao parlamentarna stranka Srpska demokratska stranka je u prvoj godini vršenja višestranačke vlasti tokom 1991. godine, iznutra destruirala državnost Bosne i Hercegovine, dijeleći državnu upravu na etničkoj osnovi kako bi, na konceptu velikosrpskog državnog projekta, došla do uništenja državnosti Bosne i Hercegovine. Početkom 1992. godine izvedena je agresija na Bosnu i Hercegovinu i to usiljeno na području bosanske Krajine, istočne Bosne, Posavine i istočne Hercegovine.
Posljedice takve agresije su stotine hiljada prognanih i desetine hiljada zatočenih i ubijenih Bošnjaka.

Kritička elaboracija opšteg istorijskog konteksta u kome je sa disolucijom SFRJ trebala nestati Bosna i Hercegovina kao hiljadugodišnji teritorijalno-politički i državni entitet omogućila je profesoru Smailu Čekiću da zasnuje koherentan teorijsko-metodološki pristup izučavanju genocida u Bosni i Hercegovini. Svoju istraživačku hipotezu autor knjige “GENOCID I ISTINA O GENOCIDU U BOSNI I HERCEGOVINI” testira unutar dva poglavlja.

U prvom poglavlju pod naslovom: “ISTINA O GENOCIDU” istraženi su svi aspekti izvršenog genocida u sigurnoj zoni Ujedinjenih nacija  Srebrenici, jula 1995. godine. Istraživanje unutar ovog poglavlja dubinski analizira položaj Podrinja u velikosrpskoj ideologiji, politici i praksi. Zatim se analizira status Srebrenice kao sigurne zone Ujedinjenih nacija.
Poseban aspekt istraživanja obuhvata napad na sigurnu zonu Ujedinjenih nacija Srebrenicu i neupotrebu (izbjegavanje upotrebe) zračne sile, kako bi se spriječio zločin genocida nad civilima Srebrenice.

Istovremeno autor u prvom poglavlju sveobuhvatno istražuje:

· zločin u Potočarima;

· zarobljavanje, zatvaranje i likvidacije stanovništva Srebrenice;

· prikrivanje zločina genocida,

· prikrivanje dokaza o genocidu.

Produbljeno istraživanje omogućilo je autoru profesoru Smailu Čekiću nove istorijske spoznaje. Do tih spoznaja autor istraživač je došao analizom brojnih relevantnih dokumenata, a koji dosada nisu bili dostupni istraživačima o dejstvu i aktivnostima Vojske Jugoslavije i Vojske republike Srpske od početka 1993. godine do 1995. godine, kada je pripremljena operacija “Krivaja 95”, sa ciljem da se zauzme sigurna zona Ujedinjenih nacija Srebrenica i eleminiše “Zajednica bosanskih muslimana koji su živjeli na tom području” (citat autora u Zaključnim razmatranjima).
Posebno mjesto u istraživanjima dokaza genocida ima istraživanje Vlade republike Srpske putem Komisije koju je obrazovala Vlada RS 2004. godine. Kao član i jedan od podpredsjednika ove Komisije bio je i profesor Smail Čekić. Prikupljene činjenice prezentirane u dokumentu Komisije: “Događaji u i oko Srebrenice od 10. do 19. jula 1995. godine” (objavljenog u Banja Luci juna 2004. godine) proširile su spoznaju o planiranju i izvođenju zločina genocida nad Bošnjacima u Srebrenici. Spoznaja da je 25.000 aktera iz vojne, policijske i rukovodne strukture RS učestvovalo u izvođenju genocida u Srebrenici potvrđuje autorovu istraživačku hipotezu da je Podrinje kao cjelovit geopoliitčki prostor bio predviđen za pripajanje Srbiji. Slijedom tog strateškog cilja isplanirana je vojna operacija uništenja Bošnjaka u Srebrenici kao sigurnoj zoni Ujedinjenih nacija.
Istraživanje je dovelo do više spoznaja koje proširuju istorijsku istinu o zločinu genocida nad Bošnjacima u Srebrenici. Među prvima je autorovo zaključno stajalište da je odlukom o napadu, zauzimanju i okupaciji sigurne zone Ujedinjenih nacija Srebrenice koordinirao Slobodan Milošević, predsjednik Republike Srbije (citat autora u Zaključnom razmatranju).

Druga važna i produbljena spoznaja oblikuje nove aspekte istine o ulozi Ujedinjenih nacija i Holandskog bataljona UNPROFOR-a. Ono što spoznaja profesora Smaje Čekića objektivizira na temelju analize dosad nepoznatih dokumenata, jeste istina o tome da je najviše civilno i vojno rukovodstvo: Akashi (Akaši) i general Janvier (Žanvije) bilo u stalnom kontaktu sa Slobodanom Miloševićem tokom izvođenja operacije za zauzimanje Srebrenice. Tajni dogovori koji su nastajali između vojnog i civilnog rukovodstva Ujedinjenih nacija, na jednoj strani, i Miloševića na drugoj strani, isključili su zračne vojne udare i omogućili zauzimanje Srebrenice od Mladićevih vojnih snaga. Time su vojno i civilno rukovodstvo Ujedinjenih nacija: Akaši i Žanvije postali saučesnici izvršenog genocida nad Bošnjacima u Srebrenici.
Veoma važnu spoznaju profesor Smail Čekić produbljuje u pogledu osporavanja izvršenog zločina genocida u Srebrenici. Tome posvećuje drugi dio svoje knjige pod naslovom: “NEGIRANJE GENOCIDA”. Radi se o kritičkoj analizi knjige Dobrice Ćosića: “BOSANSKI RAT” objavljene 2012. godine.
Profesor Smail Čekić je izveo sveobuhvatnu kritičku analizu glavnih teza i stajališta koje je Dobrica Ćosić postavio u svojo knjizi “BOSANSKI RAT”.

Profesor Čekić je uspio na temelju naučne spoznaje izvedene u prvom dijelu svoje knjige osporiti glavne Ćosićeve teze i neistine o Bosanskom ratu.

Ćosić je u svojoj knjizi “BOSANSKI RAT”, samo pokazao da je idejni i ideološki nosilac srpskog velikodržavnog projekta i da se u njegovoj ideologiji nalazi politička osnova za negiranje države Bosne i Hercegovine, za progon i uništenje Bošnjaka u Podrinju i za zločin genocida u Srebrenici. Način kojim osporava istinu o zločinu genocida u Srebrenici Dobrica Ćosić nanovo preuzima odgovornost i moralnu i krivičnu, za počinjeni genocid nad Bošnjacima u Srebrenici.
Knjiga “GENOCID I ISTINA O GENOCIDU U BOSNI I HERCEGOVINI”, autora Smaila Čekića, zaslužuje visoko vrednovanje u odnosu na cjelovitu naučnu spoznaju koju donosi o genocidu u Bosni i Hercegovini. Knjiga je zaokružena istorijska istraživačka studija o genocidu u Bosni i Hercegovini. Zavređuje da bude svedržavna čitanka za sve građane Bosne i Hercegovine koja pruža spoznaju o stradanju Bošnjaka, kao naroda, tokom agresije i rata u Bosni i Hercegovini od 1992-1995. godine.
Najbolje vrednovanje i podršku višedecenijskom istraživanju profesora Smaila Čekića o genocidu u Bosni i Hercegovini iskazaćemo prijedlogom da se ova knjiga: “GENOCID I ISTINA O GENOCIDU U BOSNI I HERCEGOVINI” prevede na engleski jezik i uvede u obaveznu literaturu studentima humanističkih i društvenih nauka u Bosni i Hercegovini.

Čestitam autoru studije napisane na 800 stranica sa prilozima.
Čestitam izdavačima Univerziteta u Sarajevu i Institutu za istraživanje zločina protiv čovječnosti i međunarodnog prava.

Zahvaljujem Rektoru Univerziteta, profesoru Muharemu Avdispahiću na pažnji koju je ukazao promociji knjige o genocidu u Bosni i Hercegovini mog fakultetskog kolege, profesora Smaila Čekića.

